


 

  

 
 

 

 

 
 

 

 

 

 

 

 

 

 

 

Premye Pwofesè: Yon Gid pou Paran yo Ede Pitit yo Grandi ak Aprann 
se yon gid sou devlòpman pitit ou epi li gen aktivite pou w ankadre 
aprantisaj pitit ou pandan bagay li abitye fè toulejou yo ak jwèt. 
Aktivite sa yo pral ede pitit ou a devlope epi y ap ofri li eleman pou li 
reyisi pi ta nan lekòl ak nan lavi. 
Ti livsa a abòdeuit domèn enpòtan nan devlòpman pitit ou. Enfòmasyon 
ki nan ti liv sa a pral sèvi w kòm gid sou konesans ak konpetans pitit ou 
a ap devlope a laj sa a. Ti liv sa a suiv domèn yo ki nan nan Estanda pou 
Aprantisaj ak Devlòpman Timoun yo Byen Bonè nan Florida (Florida’s 
Early Learning and Developmental Standards), ki sèvi nan pwogram 
aprantisaj timoun yo byen bonè toupatou nan eta a.

DEVLÒPMAN KÒ A 
(sante jeneral ak devlòpman konpetans fizik ki mande gwo ak ti misk yo) 

APWÒCH YO POU APRANN 
(atitid, konpòtman ak estil aprantisaj) 

DEVLÒPMAN SOSYAL AK EMOSYONÈL 
(kapasite etabli epi kenbe relasyon pozitif avèk lòt moun) 

LANGAJ AK ALFABETIZASYON 
(kapasite konprann mo, aprann pale epi aprann sou liv ak lekti) 

PANSE MATEMATIK 
(kapasite reflechi sou relasyon ant bagay, chif, fòm, gwosè, pwa ak lòt 
konsèp) 

METÒD SYANTIFIK 
(kapasite eksplore anviwònman an gras a senk sans yo, fè rapò ant sa ou 
obsève a ak konsèp syantifik epi poze kesyon) 

ETID SOSYAL 
(kapasite aprann sou moun ak kominote a) 

EKSPRESYON KREYATIF GRAS A LÈZA 
(kapasite sèvi avèk dans, chante, mizik, teyat ak lèza pou eksprime ide 
ak santiman) 

Enfòmasyon ki nan ti liv sa a ap ede w tire maksimòm nan tan ou pase 
avèk pitit ou a. Relasyon pozitif ou genyen avèk pitit ou a ak tan nou 
pase ansanm nan pral ede pitit ou a devlope tout jan. 



 

 

 

 

 

 

 

 

 

Fanmi an Konte 
Timoun 3 Zan 
Pitit ou a pa timoun piti ankò, li se ton timoun laj preskolè kounye 
a. Ane sa a nan lavi a se yon pasaj sòti nan ane tibebe yo pou antre 
nan ane timoun. Timoun 3 zan w lan gen plis endepandans, sa gen 
ladan non sèlman konpetans nan okipe tèt li, men epitou yon pi bon 
konesans pwòp idantite pa li – li gen afè pa l li renmen ak pa renmen, 
ide ak santiman pa li. Sa vle di tou li gen dwa pafwa “vle kòmande” 
oswa ap kale je sou ou yon jan pou montre w endividyalite li. Lè w 
ofri li chwa epi w rete fèm men dou avèk règ yo ak abitid yo sa ap 
ede timoun laj preskolè w lan aprann jan li sipoze konpòte li, epi an 
menm tan fè li renmen tèt li plis. 

A 3 zan, l ap fè plis atansyon a anviwònman li epi l ap eseye konprann 
kijan lemond mache. W ap gen pou reponn anpil kesyon ki gen dwa 
pa gen repons senp. Lè w ankadre ak ankouraje kiryozite li, pitit ou 
a kapab non sèlman aprann sou lemond, men l ap renmen aprann 
tou! 

Ti liv sa a ofri aktivite ak metòd pou w itilize chak jou. Aktivite fasil 
sa yo pral ede w bati yon relasyon solid avèk pitit ou a epi poze 
fondasyon pou aprantisaj ak reyisit li pi ta. Chak fanmi diferan. 
Sonje ajoute istwa, aktivite ak lang fanmi pa w lan. 

Ou se premye pwofesè pitit ou a. 



 
 
 

 

 

 
 
 

 

 

 
 

 

 

Devlòpman Kò a 
Li kòmanse avè w 
Devlòpman kò a se sante jeneral pitit ou a ak devlòpman konpetans 
fizik ki mande gwo ak ti misk yo. Timoun 3 zan w lan ap antre nan 
yon faz kwasans konstan, kontrèman a kwasans rapid ane tibebe ak 
timoun piti yo. Li gen pi bon kowòdonasyon ak ekilib, plis konsyans 
kò li nan lespas ak plis andirans nan jwèt aktif. Nouvo konpetans 
kò pitit ou a genyen yo gen dwa lakòz li twò kwè nan kapasite li epi 
akoz de sa li mete kò l nan yon sitiyasyon danjre. Ou dwe sipèvize 
li byen. 

Pitit ou a gen pi bon 
kontwòl sou men li ak 
dwèt li epi li kapab sèvi 
avèk istansil, materyèl 
atistik ak zouti ekriti pi 
byen. Tout pwogrè sa a 
ap vin fè l yon timoun 
ki pi konfyan, pi kapab 
ak pi endepandan. 
Kowòdonasyon li 

amelyore epi li kapab pedale jwèt ki gen kawoutchou tankou bekàn 
twa wou ak lòt jwèt pou monte. Ba li yon kote san danje pou monte. 
Montre li règ sekirite li dwe suiv yo lè l ap monte (pa egzanp pa 
janm monte nan lari, pa frape ni lòt timoun ni bèt). 

Montre li lave men li ak bwose dan li. Avèk èd ou, li pral kapab fè 
travay swen kò sa yo. L ap kapab dezabiye, men ou gen dwa bezwen 
ede li abiye. Ou kapab kite li fè sèten chwa nan sa l ap mete. Chwazi 
detwa teni epi kite li chwazi sa li pi renmen mete yo. 

L ap renmen jwèt oswa aktivite ki egzije kouri oswa sote. Jwe “Simon 
Says” oswa “lago” avèk li. Lè li fin aprann kijan pou li jwe jwèt la, 
kite li pran kontwòl epi suiv enstriksyon li yo. 



 
 
 
 
 
 
 
 

 

 
 
 
 
 

 
 

 
 

 
 

 
 

 

 

 
 

 
 

 

 

 

Amezi pitit ou a ap grandi 

Timoun 3 zan w lan ap aprann 
• Pedale yon bekàn twa wou. 
• Trape yon gwo balon. 
• Pran ekilib epi sote sou yon pye. 
• Sote anplas. 
• Kòmanse sèvi avèk sizo. 
• Sèvi avèk bouton, zip ak zouti ekriti pi fasilman. 
• Fè desen avèk plis kontwòl. 
• Okipe kò li poukont li paregzanp bwose cheve li. 

Jwèt ak aprantisaj 

Pou ede kò pitit ou a devlope 
• Jwe jwèt mouvman tankou Duck, Duck, Goose oswa Follow the 

Leader. 
• Ba li kont tan ak materyèl pou li jwe pou kont li deyò. 
• Ba li kreyon koulè ak papye pou fè desen. 
• Kite li sèvi avèk istansil kizin san danje pandan w ap pare manje. 
• Ba li tan ak okazyon pou l abiye tèt li. 
• Pale avèk pitit ou de enpòtans abitid tankou lave men ak 

bwose dan; Pa egzanp, “Lè w bwose dan w ou kenbe yo pwòp 

pou yo pa gen twou.” 

Swen pitit ou a 

Bon nitrisyon, egzèsis ak somèy enpòtan anpil, paske tout aprantisaj 
depann de bon sante pitit ou a. Yon timoun ki gen laj preskolè kapab 
konprann konsèp manje ki bon pou lasante a ak pratik sekirite yo 
tankou mete senti sekirite nan machin nan oswa kas lè l ap monte 
bekàn twa wou. Lè w bay egzanp abitid ki bon pou lasante ou menm 
se pi bon jan pou ede pitit ou a aprann okipe sante li epi kore reyisit 
li nan lekòl la. 

Apwòch yo pou Aprann 
Li kòmanse avè w 
Apwòch yo pou aprann se yon seri konpòtman oswa siy ki gen pou 
wè ak jan timoun kominike avèk anviwònman yo, tankou pa egzanp 
kiryozite, pèseverans ak kreyativite. Kèk nan konpòtman sa yo vini 
natirèlman, men ou kapab ofri yon anviwònman pozitif pou ank-
ouraje devlòpman lòt yo. 

Kite pitit ou a fè chwa senp, tankou sa li vle pou manje midi oswa 
ki mayo li vle mete. Timoun twazan renmen eseye epi fini nouvo 
bagay. Ba li yon ti ankadreman lè li bezwen l, men pa pran travay la 
nan men li. 

Ankouraje kreyativite pitit ou a. Montre li poze kesyon, sèvi avèk 
diferan materyèl nan diferan fason k ap ba l nouvo eksperyans. A 
laj sa a, l ap bezwen anpil tan pou patisipe toutbon nan aktivite yo. 
Kite li pase tout tan li bezwen ap patisipe nan yon aktivite oswa kite 
li retounen nan aktivite a pi ta. 

Fè li konpliman pou efò li yo epi pale avèk li de jan sa enteresan lè 
w ap aprann sou nouvo bagay epi eseye rezoud pwoblèm. Pou ank-
ouraje lanmou li genyen pou aprantisaj la mennen li anpil diferan 
kote, li pou li sou anpil diferan sijè epi ba li anpil bagay ak kote pou 
li eksplore. 



 

 

 

 

 

 

 

 
 

 
 

 

 

 

 

 

 

 

 

 
 

 

 

Amezi piti ou a ap grandi 

Li montre apwòch li pou aprann nan jan li 
• Toujou ap mande “Poukisa?” Li rive nan yon nouvo faz kote 

eksplikasyon senp ou te konn ba li yo lè li te timoun piti a pa ase 
ankò; li vle plis enfòmasyon pou satisfè kiryozite li. 

• Pèsevere sou yon travay oswa aktivite pandan pi lontan. Atansyon 
li dire yon ti jan pi lontan epi li pa vin nève fasil menm jan ak lè li 
te timoun piti. 

• Pase anpil tan ap imite lòt moun. Li kreye wòl pou li jwe, envante 
istwa pandan konvèsasyon avèk granmoun epi li gen dwa menm 
gen yon zanmi imajinè. 

• Fè pwojè pou jwèt epi pale de yo epi pale de sa li te fè oswa aprann 
apre sa. 

Jwèt ak aprantisaj 

Pou ankadre apwòch pitit ou a pran pou aprann 
• Lè pitit ou a bezwen konnen “poukisa” fè sa vin yon okazyon 

envestige repons kesyon li yo nan liv bibliyotèk ki gen pou wè avèk 
sa ki enterese li yo oswa nan eksperyans san danje. 

• Kite pitit ou a pèsevere nan yon aktivite difisil pandan w ap ba li 
ankourajman nan di li, “Ou kapab fè li,” oswa “M ap mande tèt 
mwen sa ki t ap rive si w te eseye . . .” 

• Aksepte kreyativite li epi jwe yon wòl nan jwèt li a, sou direksyon li. 

Swen pitit ou a 

Chak timoun diferan nan jan li abòde jwèt, moun, ak eksperyans. Li 
enpòtan anpil pou w obsève ak respekte nivo pitit ou a lè l ap eseye 
nouvo bagay epi kominike avèk lòt moun, pou ede li vin yon elèv 
konfyan. Pouse aprantisaj pitit ou a avèk konsèy rapid ak enteresan w 
ap jwenn sou vroom.org. 

Devlòpman Sosyal 
ak Emosyonèl 
Li kòmanse avè w 
Devlòpman sosyal ak emosyonèl pitit ou a gen rapò ak santiman, 
konpòtman, e fason li konpòte l ak lòt moun. A laj twazan timoun 
yo endepandan, yo renmen jwe epi yo konn gen laperèz tou. Pou 
garanti sekirite, timoun yo bezwen yon granmoun yo konnen e fè 
konfyans pou siveye yo pandan y ap jwe e pandan y ap dekouvri 
nouvo bagay. Amezi pitit ou a ap vin deplizanpli endepandan, l ap 
kòmanse vin gen lanmitye toutbon avèk lòt timoun. Lè li menm ak ti 
zanmi l yo fè ti fache, li pra l vin chèche èd nan men yon granmoun. 
L ap aprann rekonèt kòz santiman yo epi l ap bay èd senp, tankou 
bay yon moun ki boulvèse akolad. Li kapab pi byen jere emosyon li, 
men li kapab kanmenm pèdi sanfwa li lè li estrese. 

Atire atansyon sou 
bagay pitit ou a ap fè 
ki montre l ap eseye 
rezoud yon pwoblèm, 
tankou “W ap travay 
di anpil pou mete 
manto w poukont 
ou." Apre sa ofri èd 
ou si li bezwen l. Ede li 
eksprime santiman li 
avèk mo lè li nève 
oswa fache. “Ou te 
fache anpil lè ti sè w 
lan te pran jwèt ou a." 
Pale avèk li de pwòp 
santiman pa w lè ou 

tris, fache oswa kontan. 
“Mwen te fache lè mwen pa t kapab jwenn kle machin nan” oswa 
“Mwen kontan anpil ou te ranmase blòk ou yo!” 



 
 

 

 
 
 
   
 
 

 

  

  

 
  

 

 

 

 
 

 

 

 

 

 

 
 

 

 

 

 

Amezi pitit ou a ap grandi 

A 3 zan pitit ou a ap kapab 

• Jwe avèk lòt timoun. 
• Konsole lòt moun epi montre bonkè san yo pa mande li fè sa. 
• Tann tou pa li lè l ap jwe (lè yo mande li fè sa). 
• Jwe “lavi toutbon” avèk jwèt tankou kaswòl, bòl, kiyè ak jwèt kizin 
• Jwenn yon fason senp pou rezoud kont ak dezakò. 
• Anplis de santiman tankou kontantman, tristrès ak fache, montre 

lòt santiman tou tankou enève ak eksite. 
• Mande otorizasyon pou li jwe avèk lòt timoun yo olye pou li antre 

nan jwèt la san mande. 

Jwèt ak aprantisaj 

Pou ankadre devlòpman sosyal pitit ou a 
• Li liv sou santiman. Pale avè l de lè ou menm oswa li menm te 

petèt santi nou menm jan an. 
• Ba li detwa responsabilite li kapab fè poukont li, tankou ranmase 

jwèt oswa ede mete kouvè sou tab la. Di “Bravo!” pou fè li 
konpliman pou efò li yo. 

• Montre li ki konpòtman ki kòrèk; pa egzanp, kijan pou li salye yon 
moun, kòman pou li separe jwèt ak zanmi l, oswa kijan pou l 
konsole yon moun. 

• Gide li pou li remake santiman lòt moun; pa egzanp, “Jill ap kriye. 

Kijan w ou panse nou ta kapab ede konsole l?” 

Swen pitit ou a 

Youn nan jan ki pi fasil pou ede timoun yo devlope sosyalman se lè yo 
jwe. Lè w jwe avèk li se pi bon fason pou nou bati relasyon nou, epitou 
se pi bon okazyon pou w aprann li kòman pou li pataje e aji byen ak 
lòt moun. Pwofite okazyon sa yo pou w aprann pitit ou menm jan li ka 
gen yon bagay, li kapab pèdi l tou. Lè l ap jwe avèk zanmi sa bay pitit 
ou a yon chans tou pou l aprann sou siy sosyal tankou langaj kò a ak 
ton vwa a. D

Langaj ak Alfabetizasyon 
Li kòmanse avè w 
Langaj ak alfabetizasyon se kapasite pitit ou a genyen pou li konprann 
mo epi aprann koute, pale epi li. Langaj se jan nou kominike, yon 
zouti pou rezoud pwoblèm, e devlope memwa. Langaj se jan nou 
fè konn panse nou, kwayans nou, ak kilti nou. Amezi timoun 3 zan 
w lan ap sèvi plis avèk langaj, l ap sèvi avèk mo pou jwenn sa li 
bezwen, pou pale de sa li panse, de santiman ak eksperyans li, epi 
pou sosyalize avèk lòt moun. 

Sonje pitit ou a ap koute w ak 
lòt moun lè n ap pale epi l ap 
aprann mo yo byen rapid. Ou 
kapab konprann sa l ap di a, epi 
li kapab gen konvèsasyon avèk 
ou. Ou ka menm sezi tande mo 
ki sòti nan bouch li! 

Li kòmanse gen konpetans 
pou alfabetizasyon tou. Li 
renmen koute istwa, li kòmanse 
konprann mo ki sou paj la gen 
sans epi l ap “li” liv li pi pito yo 
pa kè. L enterese nan son lèt yo 
ak nouvo mo. Li kòmanse ekri 
“toutbon” e l’enterese sitou 
nan ekri non pa li. Pitit ou a gen dwa ekri fòm ki sanble lèt, olye de 
madigridi, epi di, “Sa se non mwen,” oswa mande w ekri non li anlè 
foto li. 

L ap vin kòmanse li ak ekri gras a ankadreman w, tankou lè w li pou 
li chak jou, pale de bagay li wè yo epi dekri yo pou li. Ba li papye ak 
kreyon koulè oswa kreyon nwa epi fè li “ekri” mesaj pou ou, oswa 
ede li ekri non l. 



 
 

 
 
 
 
 
 
 
 

  

 
 
 

  

 

 

 
 

 
 

 
 

 
 
 

 

 
 

 

 
 

 

 

Amezi pitit ou a ap grandi 

Pitit ou a kòmanse 
• Fè kòmantè sou sa li obsève. 
• Suiv kèk enstriksyon ki gen de etap. 
• Di fraz epi poze kesyon pi long ak pi konplèks. 
• Fè rapò ant istwa yo ak eksperyans nan lavi reyèl. 
• Mande sa mo vle di. 
• Rekonèt epi nonmen kèk lèt. 
• Rakonte oswa rejwe istwa yo rakonte li. 
• Kòmanse fè fòm ki sanble lèt sou papye. 

Jwèt ak aprantisaj 

Pou ankadre devlòpman langaj ak alfabetizasyon pitit ou a 
• Kòmanse konvèsasyon avèk pitit ou, poze l kesyon tankou, “Ki 

chante ou te chante nan lekòl la jodi a?” oswa “Avèk ki zanmi 
ou te jwe?” 

• Mande pitit ou a li istwa li pi pito yo pou ou. 
• Chante chante ki gen rim epi li pwezi. 
• Bay pitit ou egzanp ekriti ak lekti lakay li, tankou sèvi avèk resèt, 

ekri lis pwovizyon, elatriye. 
• Lè pitit ou ap li, mande de ki sa li panse istwa a pale epitou 

mande l ki sa pi pral rive nan lòt paj la. 

Swen pitit ou a 

Lè ou pale avèk pitit ou e lè ou fè lekti avè l se pi bon jan yo pou bati 
langaj li ak konpetans li pou alfabetizasyon. Plis yon timoun tande 
plis mo, se plis l ap ka li pi byen. Si lang lakay ou pa angle, li enpòtan 
anpil pou w kontinye sèvi avèk lang prensipal sa a lakay ou. Reyisit 
nan aprann yon dezyèm lang baze sou reyisit yon moun nan aprann 
premye lang li. Sa ap ranfòse yon kominikasyon solid ant ou menm 
ak pitit ou a, epi ak lòt manm nan fanmi an e ak kominote w lan. 

Panse Matematik 
Li kòmanse avè w 
Panse matematik se kapasite pitit ou genyen pou li reflechi sou 
relasyon ki genyen pami bagay, nimewo, fòm , ak lòt konsèp. Timoun 
3 zan w lan ap aprann sou matematik depi lè li fèt; eksperyans 
tibebe a ak timoun piti a fè, nan jwe avèk jwèt pou triye fòm, nan 
li liv ki gen chif, epi nan mande epi resevwa “ankò” nan yon bagay, 
poze fondasyon pou aprantisaj matematik pi ta. 

Li kapab enteresan pou w koute pitit ou a pale de konsèp matematik. 
Li gen bon konprann, men eksperyans li limite; li pa panse menm 
jan ak yon granmoun. Pa egzanp, li gen dwa di machin kous li a te 
deplase a “35 sis 800 mil pa è,” oswa li gen dwa toujou bay menm 
chif la lè yo poze li kesyon tankou “Konbyen?” Repons enkòrèk 
men nòmal sa yo montre pitit ou a deja kòmanse ap aplike konsèp 
matematik nan tèt li. 

Ide ki pi pratik la nan matematik preskolè se konte, men gen lòt 
bagay nan matematik tankou fòm, modèl ak mezi ki se lòt konsèp 
matematik timoun 3 zan w lan ap devlope. Kontinye poze li kesyon 
tankou; “Konbyen blòk wouj ki genyen?” “Ki nimewo ki sou revèy 
la?” “Ki jwèt ki pi lou?” “Kiyès ki pi wo, ou menm oswa frè w lan?” 
epi “Konbyen won ou kapab jwenn nan pyès sa a?” 



 

 
 
 
 

 
 

 

 
 

 

 

 

 
 

 
 

 
 

 

 

 
 

 
 

 
 

 

Amezi pitit ou a ap grandi 

Timoun 3 zan w lan ap aprann 
• Rekonèt kantite bagay ki nan yon ti gwoup san konte. 
• Remake epi kopye seri. 
• Rekonèt, nonmen epi mete fòm ansanm. 
• Konprann mo pozisyon ak direksyon (anba, sou kote, anfas, 

anlè, elatriye). 
• Konpare epi gwoupe bagay pa gwosè, pwa, longè, elatriye. 
• Konte kòrèkteman kantite bagay nan yon gwoup. 

Jwèt ak aprantisaj 

Eseye aktivite sa yo pou ankadre pitit ou a nan devlòpman konpetans 
nan matematik. 
• Pwofite de tout okazyon pou ankouraje pitit ou konte - “Konbyen 

asyèt nou bezwen mete sou tab la pou dine?” oswa “Gen yon, 
de, twa bato nan benywa a avèk ou.” Lè w ap konte bagay, 
manyen chak nan yo. 

• Mande li jwenn fòm ak seri nan kay la. 
• Di mo ki dekri bagay - “Tanpri pote gwo bòl la pou mwen,” “Bwat 

manje w lan lou lè li plen.” 
• Jwe jwèt sou pozisyon ak direksyon - “Mete balon an dèyè w/ 

sou kote w/anlè tèt ou,” oswa jwe Hokey Pokey. 
• Li liv sou konte, konparezon, fòm ak gwosè. 

Swen pitit ou a 

Pi bon jan pou kore enterè pitit ou a nan konsèp matematik se 
avèk pwòp jwèt pa li ak lòt bagay ki gen diferan fòm, diferan gwosè 
ak diferan koulè. Pandan l ap jwe avèk bagay sa yo, poze kesyon 
epi fè kòmantè tankou, “Konbyen machin ki genyen nan garaj ou 
a?” “A ki distans balon an ale?” oswa “Mwen wè ou te fè won sou 
papye a avèk kreyon koulè w yo.” Jan de jwèt sa a kapab ede pitit 
ou konprann konsèp matematik ki pi avanse yo pandan ane lekòl 
elemantè yo. PA

Metòd Syantifik 
Li kòmanse avè w 
Metòd syantifik se kapasite pitit ou a pou l eksplore anviwònman an 
tout pandan l ap itilize senk sans li yo, fè rapò ant sa li obsève a avèk 
konsèp syantifik epi poze kesyon. Timoun yo fèt tou syantifik! Yo pa 
konnen anyen nan mond la, yo vle aprann tout bagay sou li. Syans 
pou timoun laj preskolè se apeprè menm bagay w aprann lekòl yo, 
tankou tan ak sezon, zannimo, plant ak lespas. Sepandan, etap yo 
pou aprann konsèp syantifik 
la gen menm enpòtans avèk 
enfòmasyon y aprann nan. 

Timoun a laj 3 zan renmen poze 
kesyon, yo toujou ap mande 
“poukisa”, rezon an se paske y 
ap devlope e y ap panse anpil, 
epitou sa ap ede yo aprann 
plis.Pami konpetans sa yo gen 
poze kesyon, fè prediksyon, 
teste ide li yo epi reflechi sou 
sa ki fèt la. Konpetans nan 
refleksyon ak rezònman sa yo 
fòme baz aprantisaj pou lavi. 

Pandan w ap fè bagay w abitye 
fè toulejou yo, poze li kesyon 
ki mande pou li sèvi 
avèk sans li yo pou li reponn, 
“Ki sansasyon dlo a ba ou?” “Ki bwi revèy la fè?” oswa “Èske gwo 
balon an ak ti balon an rebondi menm jan an?” Kite li ede w kwit 
manje epi pale de aparans ak sant manje a anvan ak apre ou fin 
kwit li. Mande li goute diferan kalite fwi epi di w kilès ki dous ak 
kilès ki si. Di li l ap aprann “reflechi tankou yon syantifik” lè li sèvi 
avèk sans li yo pou konpare bagay epi pale de bagay. 



 

 

 
 
 
 
 
 

  

 

 
 

 

 

 
 

 
 

 
 

 

 
 

 

 

 
 

 

 

Amezi pitit ou a ap grandi 

Timoun 3 zan w lan ap aprann 
• Idantifye senk sans yo epi sèvi avèk yo pou eksplore. 
• Sèvi avèk zouti senp pou envestige (baton, loup). 
• Obsève epi poze kesyon sou meteyo. 
• Eksplore resanblans ak diferans yo ant bagay vivan. 
• Eseye rezoud pwoblèm avèk zouti. 
• Bati estrikti ak aparèy senp pandan l ap jwe. 

Jwèt ak aprantisaj 
Pou kore konesans syantifik ak konpetans nan rechèch pitit ou a 
• Li liv fiksyon ak dokimantè sou sijè tankou meteyo, zannimo, 

plant, lespas. 
• Pale de bagay ki sot nan lanati pitit ou konn itilize pou jwe 

tankou  wòch, sab, dlo, elatriye. (“Sab la kole lè li mouye.”). 
• Poze kesyon pou pouse refleksyon pitit ou a, tankou “Dapre ou 

poukisa bilding ou an tonbe?” oswa “Dapre ou ki kote zwazo yo 
ale lè gen lapli?” 

• Bay pitit ou a tan pou li jwe deyò epi ankouraje li eksplore 
materyèl natirèl yo ak bagay vivan yo, tankou zèb, flè, wòch, 
tibèt ak tè. 

Swen pitit ou a 
Ankouraje pitit ou a sèvi avèk tout sans li yo—montre l diferans ant 
yon boul k ap rebondi sou mozayik konpare avèk lè l ap rebondi sou 
tapi, fè li wè diferans ki genyen ant sant yon pòm e sant yon zoranj, 
pale de diferans ki genyen lè l goute yon biskwit graham avèk biskwit 
saltine. Lè w ba li anpil okazyon pou li eksplore anviwònman li, ou 
ba li eksperyans ak langaj li bezwen an pou pi byen konprann mond 
ki antoure li a. 

Etid Sosyal 
Li kòmanse avè w 
Etid sosyal se kapasite pitit ou a pou li aprann sou moun ki nan 
antouraj li yo ak sa ki nan kominote w lan. Timoun 3 zan w lan ap 
obsève mond sosyal li a plis. Li kòmanse rekonèt tèt li kòm manm 
yon kominote ak yon kilti. Li kòmanse konprann wòl yon fanmi . Gras 
a obsèvasyon moun ki antoure li yo, timoun 3 zan w lan ap idantifye 
règ, aprann kontwole tèt li epi rezoud pwoblèm. L ap aprann sou 
nati mond lan ak plas li ladan. 

Yo renmen imite moun ki ozalantou yo, tankou fè jwèt (manman, 
papa, doktè). Gras a jwèt sa yo, 
vokabilè yo ap devlope epi y ap 
kapab  konprann anviwònman yo. 

Pale avèk pitit ou a de moun li wè yo 
nan kominote w lan ak wòl yo genyen 
yo. Lè li wè yon polisye, yon ponpye, 
yon doktè, yon enfimyè, yon moun 
k ap fè elèv travèse lari, yon faktè 
oswa yon anplwaye sanitasyon, pale 
avèk li de djòb moun sa yo genyen 
ak de kijan yo ede kenbe moun an 
sante ak an sekirite nan kominote a. 

Rakonte pitit ou a istwa ak tradisyon 
fanmi an epi montre li foto manm 

nan fanmi an, pase ak prezan. Kite li ede w prepare repa ki espeyal 
pou fanmi w. Diskite sou konje ak lòt selebrasyon ki reflete kilti 
fanmi w lan epi montre l chante, epi pale avè l de jan espesyal fanmi 
w selebre fèt sa yo. 

Amezi pitit ou a ap grandi 

Timoun 3 zan w lan ap aprann 
• Patisipe nan responsabilite chak moun genyen nan fanmi an. 
• Eseye rezoud konfli. 
• Suiv règ ak orè. 
• Reyaji avèk konpreyansyon a santiman lòt moun. 
• Idantifye sa li vle. 
• Sèvi avèk mo pou dekri espas ak anplasman. 

Jwèt ak aprantisaj 

Pou ede pitit ou a devlope konsèp sosyal 
• Fè pitit ou a patisipe nan travay ki pwoteje anviwònman an. Pa 

egzanp, fè li ede mete atik ki kapab resikle yo nan resiklaj, epi 
di li, “Lè nou resikle boutèy ak bwat nou yo, sa ede kenbe latè 
pwòp.” 

• Ede pitit ou a konprann wòl “asistan kominotè” yo tankou 
ponpye, polisye, doktè, elatriye, nan li liv epi jwe wòl yo pandan 
jwèt fè kòm si. 

• Mache nan katye a epi jwe jwèt k ap ankouraje l li panno ki nan 
lari yo epi diskite sou sa yo vle di ak rezon yo enpòtan. 

• Jwe jwèt ki gen règ senp, tankou tann tou pa li epi bay lòt moun 
bagay ki nan men li. 

Swen pitit ou a 

Amezi pitit ou a ap kòmanse remake resanblans ak diferans ant 
moun, ankouraje l pou l li liv ki konsantre sou timoun nan lòt 
kominote, epi atire atansyon li sou resanblans ak diferans yo nan 
fanmi yo ak koutim yo. 

Pitit ou a pral kòmanse suiv règ yo pi souvan, men li gen dwa bezwen 
èd pou li toujou fè l. Atire atansyon li sou panno ak lòt senbòl règ 
pou ede li konprann gen règ pou kominote a menm jan gen règ pou 
kay la ak saldeklas la. 

Ekspresyon Kreyatif 
Gras a Lèza 
Li kòmanse avè w 
Ekspresyon kreyatif se kapasite pitit ou a pou li danse, chante, fè mizik, 
jwe teyat epi fè aktivite atistik pou eksprime ide ak santiman. Nan lòt 
seksyon nan liv sa a, ou te aprann timoun 3 zan w lan pi byen konprann 
kiyès li ye epi li kòmanse idantifye tèt li kòm manm yon fanmi ak yon 
kilti. Nouvo dekouvèt sa yo kreye nesesite pou l eksprime tèt li. Li pral 
sèvi avèk imajinasyon ak kreyativite li pou eksprime tèt li gras a yon 
varyete aktivite tankou chante, danse, kolorye, pentire epi kreye bagay 
avèk pat a modle, papye, oswa katon. Lè li imite lòt moun pandan l ap 
jwe se yon mwayen pou pitit ou demontre kreyativite l, anplis l ap vin 
gen eksperyans li yo pou rezoud pwoblèm, eseye nouvo ide, eksprime 
panse, santiman, eksperyans ak konesans. 

Pou ankouraje pitit ou itilize men l ak dwèt li, ba li materyèl atistik, 
tankou kreyon koulè, pat a modle ak sizo san danje, bagay atistik sa 
yo ap ankadre delòpman konpetans li . Lè w ankouraje aktivite tankou 
melanje koulè penti, konstwi bagay avèk woulo papye ak imite lòt 
moun sa ap kore konpetans li nan refleksyon ak rezònman. 

Amezi pitit ou a ap grandi 

Timoun 3 zan w lan kòmanse 
• Patisipe nan jwèt mizikal. 
• Sèvi kòmsadwa avèk enstriman mizik. 
• Pale de koulè ak fòm li wè nan koloryaj yo. 
• Sèvi avèk yon varyete zouti ak mwayen atistik pou eksprime 

kreyativite endividyèl li. 
• Dekri resanblans ak diferans ant koloryaj pa li ak sa lòt moun. 
• Jwe senaryo ki toutbon e sa ki envante, poukont li epi lè l avèk 

lòt timoun 

Jwèt ak aprantisaj 

Pou ede kreyativite pitit ou a 
• Ba li kreyon koulè, fet, kreyon nwa oswa akwarèl avèk papye 

blan. 
• Lè ou di l pawòl tankou “Ou travay lontan sou sa,” oswa “Pale m 

de desen w lan” sa ankouraje l envante plis toujou. 
• Ba li tout sa l ap bezwen pou l fè jwèt imitasyon, tankou vye rad, 

soulye ak akseswa, atik kizin san danje, jwèt oswa machin ki 
gwosè timoun ak poupe. 

• Koute diferan tip mizik ansanm epi danse oswa chante. 
• Fè jwèt imitasyon avèk pitit ou a. 

Swen pitit ou a 

Timoun 3 zan w lan bezwen anpil okazyon jwèt kreyatif kòm yon jan 
pou eksprime pèsonalite li. Pandan ane preskolè yo, pati pi enpòtan 
an nan aktivite atistik se pwosesis kreyasyon an, se pa pwodui li 
kreye a. Timoun twazan poko gen konpreyansyon ni kontwòl pou l 
kopye desen yon granmoun oswa pou li ekri nan liy. Ankouraje li e 
ba li èd pandan lap aprann kolorye e desine. 

Enpòtans Fanmi 
Aprantisaj la kòmanse lakay avèk ou kòm premye pwofesè pitit ou. 
Tibebe, timoun piti ak timoun laj preskolè aprann gras a obsèvasyon 
epi nan koute manm fanmi yo pandan y ap suiv abitid toulejou yo. 

Fanmi yo responsab modle devlòpman yon timoun nan prensip, 
aprantisaj ak konpetans sosyal. Pitit ou a ap gade tout sa w ap fè epi 
koute tout sa w ap di. 

Aprantisaj la fèt 
natirèlman pou timoun 
yo pandan y ap jwe. 
Timoun yo pi kontan 
lè y ap jwe epi jwèt se 
youn nan pi bon zouti 
yo pou aprann nouvo 
konpetans. Pou patisipe 
nan jwèt pitit ou a, bese 
nan nivo li epi jwe avèk li. 
Bese atè a epi fè kòm si 
ou se bèt li pi pito a pou 
ankouraje imajinasyon li. 

Sèvi avèk bagay nan kay 
la pou jwe, tankou 
yon woulo  papye vid li 
kapab itilize kòm kòn oswa kòm teleskòp. Yon kiyè plastik ak yon 
bonm pou fè manje kapab vin yon tanbou. Jwèt ede amelyore 
imajinasyon li, devlòpman fizik li, konpetans sosyal li ak lòt bagay 
toujou. Jwe deyò enpòtan anpil. Kouri, sote ak grenpe monte ede 
devlope misk pitit ou a ak kowòdonasyon li. Pitit ou a ap renmen ti 
tan nou toude pase ansanm nan, epi w ap renmen li tou! 



 

 

 
 
 
 
 
 

 

 
  
  
  
  
  
  

 

Travay nan kay pa janm fini. Kite ti pitit ou a ede nan travay la. 
Timoun renmen ede epi kapab fè travay senp. Lè w kite pitit ou 
a ede avèk travay nan kay se yon fason ekselan pou ede l aprann 
nouvo konpetans. Annik sonje se efò a ki konte! Pi ba a w ap jwenn 
kèk travay fasil pou w montre timoun ou an. 
• Triye kiyè pou w ranje yo. 
• Ede pliye lesiv. 
• Mete chosèt parèy ansanm. 
• Ranmase jwèt epi ranje yo. 
• Ede bay zannimo manje. 
• Mete rad sal nan pànye lesiv. 

Tout aktivite sa yo ap ankouraje pitit ou a aprann nouvo konpetans 
epi pou li vin yon manm ki kontribye nan fanmi w lan. Lè li santi l an 
sekirite nan wòl li kòm yon manm nan fanmi an sa ap ede li vin gen 
plis konfyans nan tèt li ak sans responsabilite. 

Sonje, ou se premye pwofesè pitit 
ou a. 

Chak timoun diferan, chak devlope nan fason pa l ak nan tan pa l. Si w 
gen kesyon oswa bagay k ap trakase w sou devlòpman oswa konpòtman 
timoun piti w lan, li enpòtan pou w aji bonè. 

Evalyasyon devlòpman yo kapab ede idantifye domèn nan devlòpman 
pitit ou a ki kapab bezwen yon ti èd anplis. Si w gen kesyon sou fason pitit 
ou ap devlope, pale avèk yon doktè, pwofesè pitit oswa kowalisyon pou 
edikasyon jèn timoun ki bò lakay ou a. Ou kapab mande pou yo fè yon 
evalyasyon pou li tou. Si evalyasyon an montre yon domèn ki bezwen plis 
èd, pitit ou a gen dwa kalifye pou sèvis entèvansyon bonè. Doktè pitit ou 
a oswa kowalisyon pou edikasyon jèn timoun ou an kapab ede mete w an 
kontak ak sèvis sa yo. 

Ou se pi gran defansè pitit ou a! 

Sit Entènèt Ki Ankouraje Devlòpman Timoun 
Estanda Florida yo pou Aprantisaj Bonè ak Devlòpman apati Nesans Jiska 
Kindègadenn: http://flbt5.floridaearlylearning.com 

Enfòmasyon pou Paran nan Sant pou Kontwòl ak Prevansyon Maladi yo (Centers 
for Disease Control and Prevention): 
https://www.cdc.gov/ncbddd/actearly/milestones 
https://www.cdc.gov/parents/essentials/index.html 

Enfòmasyon pou Paran nan Sant pou Alfabetizasyon Jèn Timoun nan (Center for 
Early Literacy Learning): 
http://www.earlyliteracylearning.org/parentresource1.php 

Sant pou Fonnman Sosyal ak Emosyonèl pou Aprantisaj (Center on the Social 
and Emotional Foundations for Learning): 
http://csefel.vanderbilt.edu/resources/family.html 

Asosyasyon Nasyonal pou Edikasyon Jèn Timoun (National Association for the 
Education of Young Children): https://www.naeyc.org/our-work/for-families 

PBS pou Paran (PBS Parents): http://www.pbs.org/parents/ 

Sòti nan Zewo rive a Twa Zan (Zero to Three):https://www.zerotothree.org/ 
parenting 

http:Three):https://www.zerotothree.org
http://www.pbs.org/parents
https://www.naeyc.org/our-work/for-families
http://csefel.vanderbilt.edu/resources/family.html
http://www.earlyliteracylearning.org/parentresource1.php
https://www.cdc.gov/parents/essentials/index.html
https://www.cdc.gov/ncbddd/actearly/milestones
http:http://flbt5.floridaearlylearning.com




Aplikasyon Gratis pou Fanmi yo 



www.floridaearlylearning.com/ccrr.aspx
https://brightfutures.aap.org/Pages/default.aspx
www.dcf.state.fl.us/programs/access
http:www.211.org
http:http://www.floridaearlylearning.com


www.myflorida.com/dor/childsupport
http://www.floridahealth.gov/AlternateSites
https://cares.myflfamilies.com/PublicSearch
www.myflorida.com/childcare
https://www.childhelp.org/states/florida
http:www.childhelp.org
http://childcareaware.org/families


http://www.healthystartflorida.com


http:http://www.floridaearlylearning.com

